
Á 200. fundi byggðaráðs Múlaþings 22. september 2026, var tekið fyrir neðangreint erindi.

Erindi til sveitarstjórnar

Fyrir liggur erindi frá formönnum VR verkalýðsfélags, Landssambands íslenskra verslunarmanna, og 
Rafiðnaðarsambandsins fyrir hönd fagfélaga, til Múlaþings um stöðu kjarasamninga og hvað sveitarfélagið sé 
tilbúið til að leggja af mörkum til að ná verðbólgu og vöxtum niður.

Eftirfarandi tillaga lögð fram:

Byggðaráð Múlaþings þakkar fyrir erindið. Sveitarstjóra falið að svara erindinu í samræmi við umræður á 
fundinum.

Samþykkt samhljóða án atkvæðagreiðslu.

Múlaþing þakkar erindið og tekur undir mikilvægi þess að ná niður verðbólgu og vöxtum. Það skiptir heimilin 
í sveitarfélaginu miklu, en einnig sveitarfélagið sjálft, sem ber fjármagnskostnað vegna fjárfestinga í 
innviðum og þjónustu við íbúa.

Múlaþing tekur undir ályktun landsþings Sambands íslenskra sveitarfélaga um að sveitarfélögin sýni ábyrgð 
gagnvart stöðu efnahagsmála og taki virkan þátt í að bæta hana. Það er vilji Múlaþings að leggja sitt af 
mörkum með því að halda hækkunum almennra gjaldskráa innan 2,5% á árinu 2027. Unnið verður út frá því 
viðmiði við gerð fjárhagsáætlunar sveitarfélagsins fyrir árið 2027, að því gefnu að ríki og sveitarfélög séu 
samstíga í þeim efnum.

Múlaþing leggur áherslu á að átakið verði sameiginlegt. Nauðsynlegt er að kjarasamningar haldi og að 
ríkisvaldið og stofnanir í eigu þess takmarki með sambærilegum hætti hækkanir á gjaldskrám og álögum sem 
hafa bein áhrif á heimilin. Aðeins þannig leggja allir sitt af mörkum og skapa sátt í samfélaginu.

Rétt er að benda á að svigrúm sveitarfélaga til að halda aftur af hækkunum ræðst að verulegu leyti af 
samskiptum við ríkið. Sveitarfélögum hefur ítrekað verið gert að taka á sig nýjar skyldur og aukinn kostnað 
vegna breyttrar löggjafar og stefnumörkunar ríkisins án þess að fullnægjandi fjármögnun fylgi. 

Sem dæmi má nefna að uppsafnaður rekstrarhalli málaflokks fatlaðs fólks er talinn nálgast 100 milljarða 
króna frá árinu 2018. Þá eru í nýframlögðu fjárlagafrumvarpi afnumin framlög til sveitarfélaga að fjárhæð 1,1 
milljarður króna vegna innleiðingar farsældarlaga, og óvissa hefur skapast um ábyrgð og kostnaðarskiptingu 
vegna þjónustu við börn með fjölþættan vanda. Múlaþing tekur undir kröfu landsþingsins um að ný verkefni 

verði fullfjármögnuð frá upphafi. Traustur fjárhagsgrundvöllur sveitarfélaga er forsenda þess að þau geti 
bæði stillt gjaldskrárhækkunum í hóf og staðið vörð um nærþjónustu við íbúa.

Múlaþing er reiðubúið til áframhaldandi samtals um hvernig best megi stuðla að stöðugleika, lækkun 
verðbólgu og vaxta, til hagsbóta fyrir íbúa sveitarfélagsins og landsmenn alla.

Virðingarfyllst,
fyrir hönd byggðaráðs Múlaþings

Dagmar Ýr Stefánsdóttir
Sveitarstjóri

